
Xülasә. 2019-cu ilin dekabr ayından etibarәn, Çinin Uhan şәhәrindә yeni koronovirusun (Covid-
19) yayılması dünya ictimaiyyәtindә psixoloji travma yaratmaqla yanaşı, bioloji silahların tәtbiq 
edilmәsi barәdә fәrziyyәlәri dә artırmışdır. Mәqalәdә bioloji silahların tәkamül yolu retrospektiv tәhlil 
edilir vә tarixdәn müxtәlif nümunәlәr gәtirilir. Bioloji agentlәrin tәtbiqi mәsәlәlәrinә baxılır vә bu 
tәhdidlәrdәn qorunmağın perspektivlәri, eyni zamanda sәhiyyә sisteminin bu istiqamәtdәki fәaliyyәtlәri 
nәzәrdәn keçirilir. Bioloji müharibәyә qarşı müdafiәnin mәrhәlәlәri tәhlil edilir. 

Açar sözlәr: bioloji silah, bioloji agent, bakteriya, virus, toksin.  
 

Giriş 
 

İnsanlar әsrlәr boyu elm vә texnologiyanın imkanlarından istifadә etmәklә öz mübarizә vasitәlәrini 
mütәmadi olaraq tәkmillәşdirmişlәr. Genetikada baş verәn nailiyyәtlәr әvvәllәr müalicәsi mümkün 
olmayan xәstәliklәrin sağaldılmasında, şübhәsiz ki, müvәffәqiyyәtlә tәtbiq edilә bilәr. Yox әgәr bu bilik 
bioloji silahların hazırlanmasında istifadә olunarsa, nәticәlәr dәhşәtli xarakter alar. Tarix göstәrir ki, 
qazanılan yeni biliklәr bioloji silahların hazırlanmasında vә ya tәkmillәşdirilmәsindә tәtbiq edilmişdir. 
Hәrb sahәsindә bioloji silahlara maraq XX әsrin әvvәllәrindә bakteriyaların xәstәliklәrin yayılmasında 
rolunun artmasından sonra yaranmışdır. Birinci Dünya müharibәsindә, tәrәflәr bir-birilәrinә qarşı 
mübarizәdә bakteriyalardan istifadә etmişlәr. 1925-ci il Cenevrә Protokoluna әsasәn, bioloji silahların 
istifadәsi qadağan edilsә dә, әks-hücum zamanı tәtbiq edilәn silahların hazırlanmasına hәlә dә icazә 
verilirdi [1]. İkinci Dünya müharibәsindә dә bioloji silahlara olan maraq davam etmәkdә idi. Böyük 
Britaniyada qarayara (Sibir xorası) xәstәliyi toxumaları ilә yoluxmuş mal-qara yemi hazırlanmışdı (lakin 
bu heç vaxt istifadә olunmamışdı), Yaponiya bioloji agentlәrlә insanlar üzәrindә genişmiqyaslı 
ekperimentlәr aparmış vә Çinә qarşı istifadә etmişdi. Artıq 1944-cü ildә ABŞ-ın 3500 nәfәrlik heyәti 
bioloji silahların tәdqiqi sahәsindә çalışırdı. Bioloji silahlar, әsasәn, hava vasitәsilә daha asan yayılırdı, 
lakin onların effektivliyi orqanizmin sağqalma müddәtindәn, külәkdәn vә digәr atmosfer faktorlarından 
asılı idi. Bakteriya vә virusların havada hәrәkәti ilә bağlı bilik yetәrsizliyi bioloji silahların 
hazırlanmasına mane olurdu, lakin İkinci Dünya müharibәsindәn sonra bu sahә (aerobiologiya) üzrә әldә 
edilәn biliklәr sayәsindә hәrbidә bioloji silahların geniş şәkildә hazırlanmasına başlandı. Bir çox 
orqanizmlәrin genişmiqyaslı istehsalı (mәsәlәn, bruselyoz, tulyaremiya vә qarayaranın yaranmasına 
sәbәb olan) 1950-1960-cı illәrdә SSRİ, ABŞ vә Birlәşmiş Krallıqda da hәyata keçirilmişdir. ABŞ, 1969-
cu ildә hәrbi kontekstә etibarlı olmadığını әsas gәtirәrәk birtәrәfli bәyanatla bioloji silahların 
istehsalından imtina etmişdir [2]. “Bioloji vә toksin silahların qadağan edilmәsi haqqında 1972-ci il 
Konvensiyası (BTSK) әsasında razılaşdırılmış protokolla bioloji silahların hazırlanması, әldә edilmәsi 
vә istehsalı qadağan olundu. Lakin bu protokola riayәt edilmәsi üçün mexanizmlәr yetәrli deyildi, ona 
görә dә yeni genetik texnologiyaların çağırışları ilә mübarizәdә effektiv olmadı. XX әsrin 90-cı illәrinin 
әvvәllәrindә Sovet İttifaqı vә İraqda gizli bioloji silah proqramlarının kәşfi BTSK-nin qeyd olunan 
protokoluna yoxlama müddәalarının daxil edilmәsini şәrtlәndirdi [1]. Mәqalәdә mәqsәd bioloji 
silahların tәkamül prosesini tәdqiq etmәk, eyni zamanda bioloji müharibәlәrә qarşı müdafiә tәdbirlәri 
haqqında mәlumat vermәkdir. Tәdqiqat işindә tarixi müqayisәli tәhlil vә sintez metodlarından istifadә 
edilmişdir. 

Bioloji agentlәrin tәtbiqi. Retrospektiv tәhlil 
 

Bioloji müharibә insanlarda xәstәlik vә ölümә sәbәb olmaq üçün bitki vә heyvan mәnşәli mikro-
orqanizm vә toksinlәrin mәqsәdyönlü istifadәsidir [3]. Bu müharibәlәrdә istifadә olunan silahlar bioloji 
silahlar adlanır vә kütlәvi qırğın silahları (KQS) qrupuna aid edilir. Bu zaman istәnilәn xәstәliyi yaradan 
bioloji agent  bakteriya, virus, riketsia, göbәlәk, toksin vә s. insanlara, heyvan vә bitkilәrә qarşı istifadә 
edilir. Bu agentlәrin hәr birini qısaca nәzәrdәn keçirәk. 

Bakteriyalar: qarayara, bruselyoz, tulyaremiya vә taun kimi xәstәliklәrә sәbәb olan tәkhüceyrәli 
orqanizmlәrdir [4]. 

Riketsialar: hәm bakteriyaların, hәm dә virusların ümumi xarakterlәrini daşıyan 
mikroorqanizmlәrdir. Bakteriyalar kimi metabolik fermentlәr vә hüceyrә membranından ibarәtdir. 
Yaşayan hüceyrәlәr içәrisindә törәmәlәrinә görә dә virusları xatırladır [5]. 

Viruslar: öz daxilindә çoxala bilәn bakteriya ölçüsündә orqanizmlәrdir vә Venesuela ensefaliti 
kimi xәstәliklәrә sәbәb ola bilәr [4]. 

Göbәlәklәr: fotosintez edә bilmәyәn, anaerob böyümә qabiliyyәtinә sahib vә çürüyәn bitki 
mәnşәli faktlardan qida ehtiyaclarını qarşılayan primitiv bitkilәrdir [5]. 

Toksinlәr: ilan, hәşәrat, hörümçәk, dәniz orqanizmlәri, bitki, bakteriya, göbәlәk vә heyvanlardan 
әldә edilәn zәhәrli maddәlәrdir. Toksinә nümunә olaraq, kastor paxlasından әldә edilәn maddәni 
göstәrmәk olar. Toksinlәrә xüsusi antiserum vә seçilmiş farmakologiya ilә qalib gәlmәk mümkündür 
[4]. 

Bu bioloji agentlәrin bәzilәrinin malik olduğu xüsusiyyәtlәr onların silah kimi istifadә ehtimalını 
artırır. Bu xüsusiyyәtlәrә onların öldürücülüyü, yoluxuculuğu, müqavimәti, mәhdudlaşdırma qabiliyyәti 
vә s. aiddir. Bir çox ölkәlәr müxtәlif vaxtlarda digәr bioloji agentlәrdәn dә silah kimi istifadәni nәzәrdәn 
keçirmişlәr [4]. 

Bioloji agentlәr aşağıdakı yollarla yayıla bilәr: hava ilә; әrzaq vә ya su ilә; infeksiya daşıyıcısı ilә 
(mәsәlәn, milçәk); bәdәnә yeridilmәklә. 

Düşmәnә qarşı yoluxucu agentlәrin tәtbiqi müharibәdә istifadә olunan köhnә tәcrübәlәrdәndir. Bu 
bir faktdır ki, münaqişәlәrin әksәriyyәtindә mәqsәdyönlü şәkildә istifadә edilmәsә dә, xәstәliklәr döyüş 
silahlarından daha çox ölümә sәbәb olmuşdur [4]. Birinci Dünya müharibәsindә, daha dәqiq desәk, 
1918-ci ildә yayılan vә 20 milyon insanın ölümünә sәbәb olan pandemiya bunun әn bariz nümunәsidir. 
Nәzәrә alaq ki, hәmin xәstәlik tәbii şәkildә yayılmışdı. Lakin hәr hansı bir ölkә eyni nәticәyә sәbәb ola 
bilәcәk bioloji agenti süni şәkildә dә yarada bilәr. Bu, mahiyyәtcә, bioloji müharibә vә ya bioterrorizm 
üçün genetik modifikasiyanın tәtbiqinә әsaslanır [6]. Belә silahların ilk istifadәsi e.ә. VI әsrә tәsadüf 
edir [7].  

Tәxminәn 2500 il bundan әvvәl, assuriyalılar düşmәnlәrinin su quyularını çovdar mahmızı adlanan 
göbәlәk xәstәliyi ilә yoluxdurmuşdular. Bu xәstәlik insanlarda әn yüngül halda qarabasmaya 
(hallüsinasiya), mental pozğunluğa  sәbәb olsa da, bәzi hallarda ölümlә nәticәlәnirdi.  

1345-ci ildә monqol әsgәrlәri Krımın Kafa şәhәrini mühasirәyә almışdılar. Mühasirә zamanı taun 
xәstәliyi yüzlәrlә monqol әsgәrinin ölümünә sәbәb olmuşdu. Әsgәrlәr xәstәliyә yoluxmuş meyidlәri 
şәhәr divarlarından içәri atmağa başladılar. Bu monqolların tәtbiq etdiyi bioloji müharibә hesab olunur. 
Bәzi tәdqiqatçılar iddia edirlәr ki, bu taktika vaxtilә Avropada yayılan “qara ölüm” kimi tarixә düşәn 
taun xәstәliyinin yayılmasına sәbәb olmuşdur. Qeyd edәk ki, hәmin xәstәlik 25 milyon avropalının 
ölümü ilә nәticәlәnmişdir [8]. Bu nümunә bioloji müharibәnin potensial әhatә dairәsinin nә qәdәr böyük 
olduğunu göstәrir.  

1763-cü il, Fort Pitt (indiki Pitsburq) şәhәrinin mühasirәsi zamanı İngilis Ordusu yerli 
amerikanlara qarşı silah kimi çiçәk xәstәliyindәn istifadәyә cәhd etmişdi. İngilislәr bu mәqsәdlәrinә 
hospitalda çiçәk xәstәliyindәn müalicә olunan insanların istifadә etdiklәri yorğanları yerli әhaliyә 
hәdiyyә vermәklә nail olmağa çalışmışdılar [9]. Bu taktika effektiv olmasa da, faktiki olaraq, bioloji 
agentin tәtbiqinә cәhd edilmişdi. İkinci Dünya  müharibәsindә dә tәrәflәr bioloji müharibәyә böyük 
maraq göstәrmişdilәr. Müttәfiqlәr böyük hәcmdә qarayara toxumaları, bruselyoz vә botulizm toksinlәri 

hazırlamaq iqtidarında olan müәssisәlәr inşa etmişdilәr [9]. Xoşbәxtlikdәn müharibәnin bitmәsi onların 
istifadәsinә imkan vermәdi.  

İkinci Dünya müharibәsi zamanı Yaponiya da bioloji silahdan geniş istifadә etmişdi. Bunlardan 
әn dәhşәtlisi “bubon taunu” xәstәliyini daşıyan birәlәrlә dolu bombaların Yapon Ordusu tәrәfindәn 
Çinin Ninqbo şәhәrinә atılması olmuşdur [9]. Alman professor Fridrix Frişknext iddia edir ki, Yapon 
Ordusu xolera vә yatalaq xәstәliklәrini araşdırmaq üçün Çin kәndlәrindә 1000-dәn artıq insanı 
zәhәrlәmişdilәr. Onların yaratdığı epidemiyalar illәrlә davam etmiş, hәtta Yaponiyanın 
kapitulyasiyasından sonra, 1947-ci ildә 30,000-dәn artıq insanın ölümünә sәbәb olmuşdur [9].  

1956-cı ildәn etibarәn, “ABŞ Ordusunun fәaliyyәti barәdә tәlimat”da bioloji vә kimyәvi 
müharibәlәr açıq şәkildә ABŞ hәrbi strategiyasının ayrılmaz hissәsi elan olundu vә Konqres onların 
istifadәsindә hәrbçilәrә “ilk zәrbә” sәlahiyyәtini verdi. 1959-cu ildә Konqres bu sәlahiyyәti lәğv etmәyә 
çalışsa da,  Ağ Ev bunun qarşısını aldı vә biokimyәvi silahlara ayrılan xәrclәri 75 milyon dollardan 
tәxminәn 350 milyon dollara qәdәr artırdı [8]. Qeyd edәk ki, bu 60-cı illәr üçün böyük mәblәğ hesab 
olunurdu. Nәhayәt, 1969-cu il, noyabrın 25-dә Prezident Riçard Nikson ABŞ-ın bioloji silahlarla bağlı 
mövqeyi barәdә birtәrәfli bәyanat verdi: “Amerika Birlәşmiş Ştatları öldürücü bioloji silahların istәnilәn 
formada istifadәsindәn imtina edir” [2].  

Sovet İttifaqının da vaxtilә BTSK-ni imzalamasına baxmayaraq, böyük hәcmdә çiçәk xәstәliyi 
virusu vә digәr bioloji agentlәrin hazırlanmasını hәyata keçirmiş, hәtta XX әsrin 90-cı illәrinә qәdәr 
davam etdirmişdi. Belә bir fakt var ki, 1979-cu ildә hәrbi tәyinatlı bir tәdqiqat müәssisәsindә qarayara 
virusunun tәsadüfi sızması nәticәsindә әn az 70 nәfәr hәyatını itirmişdi. Baxmayaraq ki, SSRİ keçәn 
әsrin 80-ci illәrindә bütün biosilah depolarını mәhv etdiyini bildirmişdi, bәzi tәdqiqatçılar isә bioloji 
materialların qeyri-qanuni yerdәyişmәsini әsas gәtirәrәk, bu mәsәlәyә hәlә dә şübhә ilә yanaşırlar [10]. 

1985-1991-ci illәrdә İraqda qarayara, botulizm toksinlәri vә aflatoksinlәr dә daxil olmaqla bioloji 
hücum silahları hazırlanmışdı [11]. Rәsmi Bağdad hәlә Birinci İraq müharibәsindә biosilah proqramını 
dayandırdığını bәyan etsә dә, hazırlanan böyük hәcmdә bioloji agentin taleyi namәlum qalmaqdadır. 

2008-ci ildә ABŞ Konqresi Tәdqiqat Xidmәti Çin, İran, İsrail, Şimali Koreya, Rusiya vә Suriyanın 
bioloji silah imkanlarına malik olması barәdә bәyanat yaydı. Lakin bir fakta nәzәr salmaq lazımdır ki, 
ABŞ-ın Müdafiә Departamentinin 1996-cı il mәruzәsindә İranın bioloji silahlarla bağlı tәdqiqatlar 
hәyata keçirdiyi iddia edilmiş, lakin 2012-ci il mәruzәsindә bununla bağlı heç bir mәqama rast 
gәlinmәmişdir [12]. 

Antoni Kordsman vә Adam Seytz bildirir ki, biosilah proqramların gizlәdilmәsi çәtin deyil, çünki 
bioloji agentlәrin saxlanması üçün o qәdәr dә böyük avadanlıqlar tәlәb olunmur, onlar tibbi, biotexniki 
vә tәdqiqat müәssisәlәrindә, elәcә dә universitetlәrdә saxlanıla bilәr. Tәdqiqatçılar iddia edirlәr ki, 
bioloji agentlәrin hazırlanması üçün o qәdәr dә inkişaf etmiş biofarmasevtik imkanlara malik olmaq 
lazım deyil. Bunun üçün İranın normal imkanları var. Belә ki, bu ölkә dünyanın böyük biotexniki 
sektorlarından birinә malikdir [13]. 

İsrailin Bioloji Tәdqiqatlar İnistitutu biologiya vә kimya elmlәri sahәsindә araşdırmalar aparmaq 
iqtidarında olan yüksәkixtisaslı heyәti, müasir texnologiyaları vә infrastrukturu ilә әlli illik tәcrübәyә 
malikdir. Bununla yanaşı, İsrail bioloji agentlәrin hazırlanmasını qadağan edәn “Bioloji silahlar 
haqqında” Konvensiyanı imzalamaqdan da imtina etmişdir [13]. 

Hazırda Fort Detrik (Merilend) şәhәrindә yerlәşәn ABŞ Ordusunun 80,000 m² әraziyә malik 
İnfeksion Xәstәliklәr üzrә Tibbi Tәdqiqatlar İnstitutu bioloji müharibә tәdqiqatları üçün әsas müәssisә 
hesab olunur. Hәlә XX әsrin 80-ci illәrindә bu müәssisәnin yalnız bioloji silah bölmәsinә ildә tәxminәn 
100 milyon dollar vәsait ayrılırdı [14].  

Ümumiyyәtlә, biosilahların müharibә vә terror hücumlarında istifadәsi çoxçeşidli xәstәlik yaradan 
bioloji agentlәrin әlçatan, ucuz olması, tәhlükәsizlik sistemlәri tәrәfindәn aşkar edilmәmәsi vә bir yerdәn 
başqa yerә asanlıqla ötürülmәsi ilә әlaqәlәndirilir. Bir tәdqiqat işindә aparılan qiymәtlәrin müqayisәsi 
göstәrir ki, 1 km2 әrazidә mülki itkilәr әnәnәvi silahlarla 2,000, nüvә silahı ilә 800, sinir-iflicedici 
silahlarla 600, bioloji silahlarla isә cәmi 1 dollara başa gәlir. Ona görә dә heç tәәccüb doğurmur ki, 
bioloji silahlar artıq kasıb insanların atom bombası hesab olunur [11]. Yeni texnologiyalar belә silahların 

geniş yayılmasına imkan yaradır ki, bunun da regional vә qlobal tәhlükәsizliyә ciddi tәsirlәri vardır. Belә 
tәhdidlәrlә mübarizәdә vә sülhün qorunmasında beynәlxalq әmәkdaşlığa әsaslanan qabaqlayıcı 
strategiyaların hazırlanması zәrurәtә çevrilmişdir. BTSK-yә riayәt edilmәsi (monitorinq vә yoxlama 
protokolları ilә) bioloji silah müharibәsi vә bioterrorizm tәhdidlәrinin azaldılması, hәtta onların 
qarşısının alınmasında әn vacib addımlardan biridir [3]. Qeyd edәk ki, Azәrbaycan Respublikası 
sözügedәn konvensiyaya 2003-cü ildә qoşulmuşdur. 

Bioloji silahlar kimyәvi vә nüvә silahları kimi kütlәvi qırğına sәbәb ola bilir. Bioloji müharibәnin 
qurbanları mәnşә etibarilә bioloji xarakter daşıyır vә bu müharibәlәrdә infrastrukturun kütlәvi şәkildә 
mәhvi mümkün deyildir. Bu, bioloji silahları digәr kütlәvi qırğın silahlarından fәrqlәndirәn әsas 
faktordur. Mәsәlәn, Kosovo müharibәsindә istifadә olunan qrafit bombalarının әsas mәqsәdi mülki 
infrastrukturun dağıdılması vә gündәlik hәyat fәaliyyәtinin mәhdudlaşdırılması idi. Kimyәvi silah tәtbiq 
edilәn zaman onun miqyası lokal (vә ya regional) xarakter daşısa da, bioloji silahlar qlobal miqyasda 
tәsiretmә imkanlarına malikdir. Bunlarla yanaşı, bioloji vә kimyәvi silahların bir sıra ümumi 
xüsusiyyәtlәri vardır. Hәr iki növ silahın hazırlanması vә eksperimenti üçün formula vә vasitәlәr 
biologiya vә kimya sahәsindә professional biliyin tәtbiqindәn, elәcә dә genetik modifikasiya vә 
manipulyasiyadan qaynaqlanır. Digәr bir mәqam ondan ibarәtdir ki, әsasәn, mikroorqanizm, heyvan vә 
ya bitkilәr vasitәsilә yayılan toksik metabolitlәr, eyni zamanda kimyәvi sintez yolu ilә dә istehsal edilә 
bilәr [3].  

Bioloji müharibәnin әsas hәdәflәri iqtisadi inkişafı dayandırmaq vә ya lәngitmәk, o cümlәdәn 
sabitliyi pozmaqdır. Bundan әlavә, belә müharibәlәr guya tәbii hadisәlәr nәticәsindә tәsadüfәn yaranan 
epidemiya şәklindә hәyata keçirilә bilәr. Bu günә qәdәr, hәr iki növ silah kiçik qruplara qarşı bio vә 
kimyәvi hücumlarda istifadә olunmuşdur. Belә hücumlara hazırlığın zәif olması vә ümumiyyәtlә, 
zәrәrsizlәşdirmә strategiyalarının çatışmazlığı mәsәlәni daha da mürәkkәblәşdirir [3]. 

Son zamanlar geniş yayılmış, hәtta Ümumdünya Sәhiyyә Tәşkilatı tәrәfindәn pandemiya elan 
edilmiş koronovirusu da süni yaradılmış bioloji agent hesab edәnlәr az deyil [15; 16; 17; 18; 19; 20]. 
Lakin bu iddia hәlә ki, öz tәsdiqini tapmamışdır. 

Onu da qeyd etmәk lazımdır ki, Ermәnistan Respublikası da bioloji laboratoriyaları ilә zaman-
zaman dünya mәtbuatının diqqәt mәrkәzindә olmuşdur. Yaranan real bioloji tәhlükә barәdә xәbәrdarlıq 
edәn rusiyalı jurnalist Yevgeni Mixaylov qeyd edir ki, ABŞ-ın dәstәyi ilә Ermәnistanda fәaliyyәt 
göstәrәn bioloji silah laboratoriyaları insanlar üçün hәyәcan tәbilidir: “Bir qayda olaraq, belә 
laboratoriyalar 3-cü dünya ölkәlәrinin әrazisindә yaradılır vә burada epidemiyalara qarşı mübarizә adı 
altında gizli şәkildә bakterioloji silahların sınağı keçirilir, müәyyәn tәbәqәdәn olan insanlara tәsir 
göstәrәcәk xәstәlik daşıyan bakteriyalar hazırlanır”. Mixaylov Ermәnistan әrazisindә 10 bioloji 
laboratoriya yerlәşdirildiyini vә hәmin laboratoriyalarda qarayara (Sibir xorası), bruselyoz, vәba, Afrika 
donuz vәbası vә tulyaremiyanın patogenlәri ilә bağlı araşdırma aparıldığını iddia edir [21]. Maraqlı 
mәqam ondan ibarәtdir ki, ABŞ hәmin laboratoriyaların mәlumatlar bazasına giriş hüququna malik olsa 
da, illәrdir Ermәnistana himayәdarlıq edәn Rusiya hәlә ki, belә bir hüququ әldә etmәk üçün 
memorandumun imzalanmasına nail ola bilmәmişdir. Rusiya Federasiyasının Xarici İşlәr naziri Sergey 
Lavrovun 2019-cu ilin noyabr ayında Ermәnistana sәfәri zamanı da bu mәsәlә әsas müzakirә mövzusu 
olmuşdu [22].  

 
Bioloji silahlara qarşı müdafiә 

 

Müәyyәn yaş hәddindә olan vә ya hәr hansı milli mәnsubiyyәtә aid insanların ölümünә, şikәst vә 
ya sonsuz qalmasına sәbәb olan mikroorqanizmlәrin hazırlanması artıq xәyal deyil. Belә ki, bioloji 
silahların istifadәsini qadağan edәn bir müqavilә olsa da, bәzi qruplar konvensiyanın tәlәblәrini 
saymazdan gәlәrәk sәhiyyә sistemlәrini ciddi narahat etmәkdәdirlәr.  

Bioloji silahların xüsusiyyәtlәri onu demәyә әsas verir ki, gәlәcәkdә bu vasitәlәr terroristlәrin әsas 
seçimi olacaq [6]. Bu bir faktdır ki, bәzi güc mәrkәzlәri istehsal etdiklәri silah sistemlәrini vә ya bioloji 
vasitәlәri digәr ölkәlәrin әrazisindә belә qruplardan istifadә etmәklә sınaqdan keçirirlәr. Hәlә 2015-ci 
ildә, Ebola epidemiyasının yayıldığı bir dövrdә, Vankuverdә keçirilәn illik TED konfransında çıxış 

edәrkәn Bill Qeyts bu barәdә xәbәrdarlıq etmişdi: “Yaxın bir neçә onillikdә, 10 milyondan çox insanın 
ölüm sәbәbi müharibә deyil, yüksәk yoluxucu bir virus ola bilәr” [23].  

Bioterrorizm zamanı tәbii fәlakәtlәrdә, әnәnәvi partlayışlarda, kimyәvi vә radioloji terrorda vә 
yaxud nüvә partlayışlarında olduğundan daha fәrqli cavab tәlәb edilir.  

2020-ci ilin fevralında dәrc olunan “Koronovirus super-bәla vә bioloji müharibәyә qarşı nüvә 
çәkindirmәsi nәyimizә lazımdır?” adlı mәqalәdә müәllif Covid-19 virusunun potensial qlobal tәsirlәrini 
vә Rusiyanın sovetlәr dövründәn qalan bioloji agentlәri istifadәetmә ehtimalının mümkün nәticәlәrini 
tәqdim edir. Müәllif qeyd edir ki, Rusiya BTSK-yә zidd olaraq, bioloji silahların hazırlanması 
proqramını genişlәndirmişdir vә ABŞ bu tәhdidә qarşı, hәtta nüvә silahının tәtbiqini nәzәrdә tutan yeni 
“çәkindirmә strategiyası” hazırlamalıdır [24]. 

Bioloji agentlәr inkubatorlarda hazırlandığından, әhaliyә tәtbiq edilәn bioloji hücumun tәsiri bir 
neçә gün hiss olunmaya bilәr. Digәr bir fakt ondan ibarәtdir ki, bәlli nәticәlәri olan kimyәvi hücumdan 
fәrqli olaraq, bioloji hücum zamanı sәhiyyә sisteminin konkret cavab tәdbiri olmur. Bioloji agentlәrin 
sağlamlığa tәsiri qeyd olunan faktorlardan asılıdır [7]: agentin növündәn; hazırlanma vә yayılma 
şәklindәn; hücumun hәyata keçirildiyi meteoroloji şәraitdәn (mәsәlәn, temperatur, külәyin sürәti, 
rütubәt, gün şüası vә s.). 

2001-ci il 11 sentyabr hadisәlәrindәn әvvәl, bәzi ABŞ tәşkilatları vә akademik qruplar “Qaranlıq 
Qış” kod adlı bioloji hücumu imitasiya etmişdilәr. Bu hücumda çiçәk xәstәliyi virusu silah kimi istifadә 
olunmuşdu. Tәlim mövcud olan 12 milyonluq vaksin ehtiyatını nәzәrdә tutaraq keçirilmişdi. Lakin 
hәmin tәlim sәhiyyә sisteminin bioterrora, elәcә dә tәbii infeksion xәstәliklәrә qarşı effektiv 
reaksiyagöstәrmә iqtidarında olmadığını nümayiş etdirdi. Aşkar edilәn boşluqlardan biri vaksin 
çatışmazlığı idi. Bunu nәzәrә alaraq, hәmin vaxtdan sonra ABŞ-da çiçәk xәstәliyinә qarşı vaksin ehtiyatı 
dәfәlәrlә artırılmışdır. Digәr çәtinliklәr resursların idarә olunmasında federal vә dövlәt prioritetlәri 
arasında yaranan toqquşma, zәrәrçәkәnlәrin kütlәvi müalicәsi üçün tibbi infrastrukturların çatışmazlığı 
vә vәtәndaşlarda yaranan inamsızlıq idi. Әsasәn dә sәhiyyә sisteminә inamın itmәsi infeksiyanın 
qarşısının alınmasında çox ciddi fәsadlar yarada bilәr. Hәlә 2008-ci ildә aparılan bir araşdırma insanlarda 
vaksinlәrin yan tәsirinә qarşı qorxu hissinin olduğunu sübut etmişdi. İstәnilәn irimiqyaslı bioterror 
hadisәsindә bu inamsızlıq infeksiyanın qarşısının alınmasında әsas maneәyә çevrilә bilәr. Sәlahiyyәtli 
orqanlar ümid edirlәr ki, bioloji hücumlara qarşı effektiv tibbi әks-tәdbirlәrin planlaması vә hәyata 
keçirilmәsi hәm hәmin hücumların tәsirini minimuma endirәcәk, hәm dә belә bir niyyәti olanlara qarşı 
“çәkindirmә” rolunu oynayacaq [10]. Belәliklә, hücumun qarşısı asanlıqla alınarsa, onda terrorist vә ya 
düşmәn ölkәnin yeni bir tәşәbbüsә hәvәsi olmayacaqdır.  

Bioloji silahlara qarşı mübarizә, әsasәn, aşağıdakı mәrhәlәlәrdәn ibarәtdir [11]: qarşısınıalma; 
qorunma; aşkaretmә; müalicә; zәrәrsizlәşdirmә. 

Bioloji müharibәnin qarşısının alınması müxtәlif formalarda hәyata keçirilir. Belә bir müharibә 
baş verdiyi tәqdirdә, beynәlxalq tәrk  silah vә tәftiş rejimlәri bioloji agentlәrin hazırlanması vә 
yayılmasının qarşısını ala bilәr. Kәşfiyyat vasitәlәri potensial tәhdidlәrin tәyin edilmәsinә vә qabaqlayıcı 
tәdbirlәrin hәyata keçirilmәsinә imkan yaradır.  

Bioloji agentlәrә qarşı qorunma üsulları mәhduddur. Qoruyucu paltarlar, maska vә ya respiratorlar 
qısa müddәtdә mәhdud qorunmanı tәmin edә bilәr. Belә qorunma hәrbçilәr vә ilk müdaxilә edәnlәr üçün 
faydalı ola bilәr. Qarayara kimi inadkar bioloji agentlәrlәr isә әn azından 40 il öz öldürücü qabiliyyәtini 
saxlayır. Qeyd etmәk lazımdır ki, qarayara istisna olmaqla, digәr agentlәrin ömrü elә dә uzun deyil. 
Bundan әlavә, vaksinlәr dә qorunma üsuludur. Tәbii agentlәrә qarşı müdafiәni tәmin etsә dә, genetik 
modifikasiya olunmuş agentlәrә qarşı effektiv deyildir. 

Körfәz müharibәsi zamanı ABŞ vә müttәfiq qüvvәlәr etibarlı bioloji agent aşkaretmә sistemlәrinin 
olmamasının әziyyәtini çәkirdilәr. Nәticәdә, bir sıra aşkaretmә sistemlәri hazırlandı. Bu sistemlәrlә 
bioloji agentin aşkar edilmәsi bir neçә saatdan bir neçә günә qәdәr çәkә bilәr. Lakin biotexnoloji inkişaf 
daha tәkmillәşdirilmişdir vә çevik aşkaretmә sistemlәrinin hazırlanmasına imkan verir.  

İnfeksiya yayıldıqdan sonra müalicә imkanları bioloji agentin identifikasiyası ilә sıx bağlıdır. Әgәr 
agent müәyyәnlәşdirilmәyibsә, antibiotiklәrdәn yüksәk dozada istifadә onun  müalicәsinә ümid yaradır. 
Bioloji müharibә qurbanlarının müalicәsi yaxşı sәhiyyә sisteminin olmasından asılıdır. 

Kimyәvi silahlardan fәrqli olaraq, bioloji agentlәr daha uzun müddәtdә yayıla bilәr. Qeyd 
etdiyimiz kimi, qarayara öz fәaliyyәtini 40 ildәn çox qoruya bilәr vә zәrәrsizlәşdirilmәsi çox çәtindir. 
Lakin Birlәşmiş Krallığın Qruinard adasında yayılan qarayara zәrәrsizlәşdirilmişdir. Bu da onu demәyә 
әsas verir ki, kimyәvi maddәlәrdәn, istilik vә ultrabәnövşәyi şüalardan istifadә etmәklә 
zәrәrsizlәşdirmәni hәyata keçirmәk mümkündür.  

Belәliklә, bioloji müharibәnin qarşısının alınması üçün qeyd edilәn bütün tәdbirlәr xüsusi 
әhәmiyyәtә malikdir. Lakin bu tәdbirlәrdәn әn vacibi tibbi elmi potensialın formalaşdırılmasıdır ki, bu 
da hәm vәsait, hәm dә kadr heyәti baxımından çox çәtin mәsәlә hesab olunur. Dünya miqyasında 
hәkimlәrin bir araya gәlmәsini nәzәrdә tutan tibbi tәhsil proqramlarının (Nunn-Lugar-Domenici, 
USAMRIID vә s.) әhәmiyyәtini vurğulayan Edvard Eitzen iddia edir ki, bioterrorizmә qarşı әn güclü 
müdafiә tәhsilin inkişaf etdirilmәsidir [25]. Mixail C.Ainskaf bu sahayә töhfә verә bilәcәk altı istiqamәt 
müәyyәnlәşdirmişdir [6]: 

 insan genetikasının dәrindәn öyrәnilmәsi; 
 immun sistemin güclәndirilmәsi; 
 virus vә bakteriyaların genetikasının dәrk edilmәsi; 
 bioloji agentlәrin aşkar edilmәsi vә identifikasiyası üçün müvafiq tәchizatın istehsalı; 
 yeni vaksinlәrin hazırlanması; 
 yeni antibiotik vә antivirusların istehsalı. 
Vaksin, antibiotik vә digәr vasitәlәrin müvәffәqiyyәtlә tәtbiqi bir sıra faktorlardan asılıdır, 

mәsәlәn, hücumun insanlara tәsiretmә imkanı, fövqәladә hallarda transport sisteminin stabilliyi, sәhiyyә 
sisteminin әhali ilә kommunikasiya vә lazimi vaksinlәri ehtiyacı olan şәxslәrә çatdırma qabiliyyәti [10]. 
Göründüyü kimi, bioloji silahlara qarşı mübarizә sistemli şәkildә hәyata keçirilmәlidir. Әslindә 
koronovirus tәhlükәsi ilә bağlı Çinin hәyata keçirdiyi tәdbirlәri uğurlu hesab etmәk olar. Bu virus Çindә 
deyil, hәr hansı zәif inkişaf etmiş vә ya ümumiyyәtlә inkişaf etmәmiş ölkәdә yayılsaydı, onda 
qurbanların sayı milyonlarla ölçülәrdi. Belәliklә, hәr hansı bir ölkәnin öz biotexnoloji infrastrukturunu 
inkişaf etdirmәsi sadәcә elm, sәhiyyә vә iqtisadi sahәdә imkanlarının artması ilә nәticәlәnmir, eyni 
zamanda milli tәhlükәsizliyinin möhkәmlәnmәsinә gәtirib çıxarır.  

 
Nәticә 

 

Qloballaşan dünyada cәrәyan edәn hadisәlәr göstәrir ki, gәlәcәk tәhdidlәr milyardlarla dollar 
vәsaitin xәrclәndiyi Taliban terroru, Liviya vә Suriya müharibәlәri xarakterindә deyil, maliyyә cәhәtdәn 
çox ucuz başa gәlәn vә ümumiyyәtlә, heç bir infrastruktura ciddi zәrәr vurmadan milyonlarla insanın 
ölümünә sәbәb olan bioloji hücumlar üstünlük tәşkil edәcәkdir. Bioloji hücuma qarşı cavab reaksiyası 
istәnilәn ölkә qarşısında duran әn vacib mәsәlәlәrdәndir. Bu zaman diqqәt bütöv bir xalqın hazırlıq 
sәviyyәsinin optimallaşdırılmasına yönәldilmәlidir. Separatizmә dәstәk göstәrәn ölkәlәrin 
qonşuluğunda yerlәşmәsi  faktı Azәrbaycan Respublikasına olan digәr hibrid tәhdidlәrlә yanaşı, bioloji 
silah tәhdidinin dә ciddiliyindәn xәbәr verir. Qarabağ müharibәsindә dә bir çox beynәlxalq qanunu 
nümayişkarәnә şәkildә pozan Ermәnistan Respublikasının belә bir yanaşma tәtbiq etmәsi istisna 
olunmur. Belә ki, Ermәnistan Respublikasında virusların aşkarlanması vә zәrәrsizlәşdirilmәsi 
imkanlarınının genişlәndirilmәsi adı altında 10-a qәdәr bioloji laboratoriyanın fәaliyyәt göstәrmәsi 
ölkәmizin milli tәhlükәsizliyinә real tәhdiddir. Ona görә dә bioloji silahların tәtbiqi mәsәlәlәri ilә bağlı 
ölkә sәviyyәsindә mütәmadi tәdbirlәr keçirilmәli, sәhiyyә sistemi әsas götürülmәklә bütün dövlәt 
orqanları arasında әmәkdaşlıq formalaşdırılmalı vә müvafiq yoxlama mexanizmlәri ilә onların 
fәaliyyәtinә daima nәzarәt edilmәlidir. Bütün bu tәdbirlәr xalq arasında dövlәt strukturlarına inamın 
daha da artmasına gәtirib çıxaracaqdır ki, mәqalәdә qeyd olunduğu kimi, bu da bioloji tәhdidlәrә qarşı 
әsas mübarizә vasitәlәrindәn biridir. 

Аннотация 

Применение биологического оружия как угроза глобальной безопасности 
Ариф Гасанов, Хаял Искендеров 

 

Начиная с декабря 2019 года распространение нового коронавируса (Covid-19) в Ухане, 
Китай, не только привело к психологической травме в мире, но и усилило спекуляции по поводу 
использования биологического оружия. В статье ретроспективно анализируется эволюция 
биологического оружия, и приводятся различные примеры из истории. В настоящее время 
рассматривается вопрос о применении биологических агентов, и рассматриваются перспективы 
защиты от этих угроз, а также деятельность системы здравоохранения в этой области. 
Анализируются этапы защиты от биологической войны. 

Ключевые слова: биологическое оружие, биологический агент, бактерии, вирус, токсин. 
 

Abstract 
Application of biological weapons as a threat to global security 

Arif Hasanov, Khayal Iskandarov 
 

As of December 2019, the spread of new coronavirus (Covid-19) in Wuhan, China, has not only 
resulted in psychological trauma in the world, but also increased the speculation about the use of 
biological weapons. The article retrospectively analyzes the evolution of biological weapons and 
provides different examples from history. The application of biological agents is being reviewed and the 
prospects for protection against these threats, as well as the activities of health system in this regard are 
considered. The stages of defense against biological warfare are analyzed. 

Keywords: biological weapons, biological agent, bacteria, virus, toxin. 

